Avgerð frá Skatta- og avgjaldskærunevndini

Avgerð tikin: 01.12.2004

Mál nr.: 04-03-33-7 

Lóg: Skrásetingargjald á motorakførum v.m. § 2, § 15

Skrásetingargjald á motorsúkklu

Samandráttur:

Kært varð um útrokningina av skrásetingargjaldi av motorsúkklu. Kærarin metti, at avgjaldsskylduga virðið umframt at lækka við 50%, tí motorsúkklan hevði verið skrásett í útlandinum í meira enn 5 ár, eisini átti at lækka við 20%, tí hon hevði staðið á goymslu her á landi í meira enn eitt ár innan skráseting. Skatta- og avgjaldskærunevndin metti, at § 15 ger endaliga upp við, hvat avgjaldsgrundarlagið fyri brúkt akfør skal vera og avgjørdi tí at staðfesta avgerðina hjá Toll- og Skattstovu Føroya.

Avgerð

Kært varð um útrokningina av skrásetingargjaldi av motorsúkklu. Talan var um eina motorsúkklu, sum varð skrásett fyrstu ferð 9. mai 1994 og innflutt til Føroya 19. mai 2003. 

Tann 8. juli 2004 ynskti kærarin at fáa motorsúkkluna skrásetta. Toll- og Skattstova Føroya ásetti skrásetingargjaldið til kr. 28.294.

Kærarin:

Kærarin vísir á, at í § 2, stk. 2 í lóg um skrásetingargjald á motorakførum v.m. stendur: “Fyri innflutt akfør, ið hava verið á goymslu her á landi í meira enn eitt ár, verður avgjaldsskylduga virðið lækkað við 10% fyri hvørt byrjað ár, tó ongantíð meira enn 30%.

Kærarin innflutti eina motorsúkklu 19. mai 2003, men av tí at hann hevði trupulleikar við at fáa til vega tað, sum skuldi til fyri at fáa motorsúkkluna skrásetta, valdi hann at gera brúk av reglunum og lat súkkluna standa á goymslu í eitt ár.

Tá súkklan skuldi skrásetast tann 8. juli 2004, fekk hann at vita, at omanfyri nevnda bert var galdandi fyri bilhandlarar, sum hava nýggjar bilar á goymslu.

Argumentið skuldi vera, at nýggir bilar mistu virði, tá teir stóðu á goymslu. Kærarin vísir fyri tað fyrsta á, at onki stendur um bilar í lógini. Har stendur “fyri innflutt akfør”. Fyri tað næsta vísir hann á, at heldur onki stendur um bilhandlarar í lógini, og tí metir hann, at øll mugu vera líka fyri lógini.

Samanumtikið metir kærarin, at avgjaldsskylduga virðið á motorsúkklu hansara átti at verið lækkað við 20% í mun til tað, sum hann hevur goldið.

Toll- og Skattstova Føroya:

Toll- og Skattstova Føroya vísir á, at súkklan er avgreidd eftir § 11 í lógini um skrásetingargjald á motorakførum v.m., sum sigur, at fyri motorsúkklur yvir 50 cm³ er avgjaldið 125% av avgjaldsskylduga virðinum.

Av tí at súkklan er skrásett í útlandinum í meira enn 5 ár, fær hann eina niðurskriving upp á 50% av virðisgrundarlagnum. Fakturavirðið er kr. 36.215.

Útrokningin av skrásetingargjaldinum verður sostatt:

kr. 18.107 x 125% 

kr. 22.635,00

MVG 

kr.   5.659,00
Í alt 

kr. 28.294,00

Toll- og Skattstova Føroya, Stýrið vísir á § 2, stk. 2 í løgtingslóg um skrásetingargjald á motorakførum v.m., sum ásetir, at fyri innflutt akfør, sum hava verið á goymslu her á landi í meira enn eitt ár, verður avgjaldsskylduga virðið lækkað við 10% fyri hvørt byrjað ár, tó ongantíð meira enn 30%.

Stýrið tekur undir við sjónarmiði kærarans um, at tað ikki í løgtingslóg um skrásetingargjald á motorakførum v.m. er heimild til at avmarka § 2, stk. 2 til bilhandlarar, ið hava nýggjar bilar á goymslu, men soleiðis sum lógin er skipað, metir Stýrið ikki, at tað kann vera nakar ivi um, at § 2, stk. 2 er avmarkað til nýggj akfør.

§ 2, stk. 1 viðger nýggj akfør, og § 2, stk. 2 er eitt ískoyti til § 2, stk. 1. Gomul akfør verða viðgjørd eftir § 15.

Stýrið metir eisini, at ein orðaljóðstulking av reglunum førir til hetta úrslit.

Avgerðin hjá Skatta- og avgjaldskærunevndini:

Ongin ivi er um, at § 15 bert er galdandi fyri brúkt akfør, sí orðingina: “hevur verið endaliga skrásett í útlandi í 5 ár ella longri, er avgjaldsgrundarlagið 50% av einum meinlíkum nýggjum akfari.”

Tá kærarin innflytur eina motorsúkklu, sum hevur verið skrásett í útlandinum í meira enn 5 ár, er tað tí ongin ivi um, at avgjaldsgrundarlagið er 50% av einum meinlíkum nýggjum akfari, smb. § 15, stk. 3 í lógini um skrásetingargjald.

Men kærarin metir, at avgjaldsgrundarlagið umframt hesa “regulering” skal setast niður við 20%, tí akfarið hevur verið á goymslu her á landi í meira enn 1 ár, smb. § 2, stk. 2 í lógini um skrásetingargjald.

Toll- og Skattstova Føroya vil vera við, at § 2 bert fevnir um nýggj akfør.

Av orðaljóðinum í § 2 kann tað sigast at vera ivasamt, um greinin er avmarkað til bert at fevna um nýggj akfør. Onki verður nevnt í greinini um nýggj akfør, og heldur ikki í viðmerkingunum til hesa grein verður nakað nevnt um hesa avmarking. 

Hinvegin umtalar § 15, sum fyrr nevnt, akfør, sum hava verið skrásett áður. Soleiðis kann mótsetningsvíst verða víst á, at áður skrásett akfør verða viðgjørd í hesari grein og tí ikki í § 2.

Soleiðis, sum lógin er skipað, ber til at siga, at høvuðsreglan er, at § 2 ger upp við, hvussu avgjaldsskylduga virðið á einum akfari skal ásetast, og at § 15 er eitt undantak til hesa reglu, sum ger av, hvussu avgjaldsgrundarlagið skal vera, tá talan er um eitt brúkt akfar.
